
თანამედროვე საქართველო არაერთი გამოწვევის წინაშეა. მათ მნიშვნელოვან ნაწილს 

გეოპოლიტიკური, სოციალური, ეკონომიკური და ეკოლოგიური პრობლემები შეადგენს. ამის 

გამო, ქართულმა გეოგრაფიულმა სკოლამ კიდევ უფრო უნდა გააქტიუროს ქმედება მისი 

ცალკეული დარგების (მიმართულებების) ინტეგრაციის, გეოგრაფიულ გამოკვლევათა 

რეგიონალიზაციის და მდგრადი განვითარების პრობლემატიკის ერთიანი კვლევის 

მიმართულებით. გეოგრაფია ჯეროვნად უნდა ჩაერთოს სახელმწიფოს რეგიონული სოციალურ-

ეკონომიკური თუ ეკოლოგიური პოლიტიკის განხორციელების საქმეში, რითაც უფრო 

გამყარდება მისი სამეცნიერო თუ გამოყენებითი დანიშნულება. 

ჩვენ არაერთი პუბლიკაცია მივუძღვენით საქართველოს გეოგრაფიის აქტუალურ საკითხებს 

(ნ.ელიზბარაშვილი, 1996, 2007, 2011, 2013, 2015, 2017, 2018), მათი გადაწყვეტის გზებსა და იდეებს. 

თუმცა, გარემო ფაქტორების სწრაფი დინამიკა და ქვეყნის ინტერესები ახალ ამოცანებს აყენებს, 

რომლის გათვალისწინებაც ქართული გეოგრაფიული სკოლის უმნიშვნელოვანესი გამოწვევაა. 

ამგვარ ამოცანათა შორისაა გეოგრაფიული (სივრცე-დროითი) კვლევის და მისი მეთოდოლოგიის 

გამოყენება ისეთი პრობლემების გადასაწყვეტად, როგორიცაა რეგიონული განვითარება 

(დეცენტრალიზაცია),  უარყოფითი დემოგრაფიული ტენდენციების პრევენცია (ცენტრალურ 

ადგილთა ანუ მიზიდულობის ცენტრების შექმნა, უმაღლესი განათლების სისტემის 

რეგიონალიზაცია), ბუნებათსარგებლობის ოპტიმიზაცია (რესურსული პოტენციალის შეფასება, 

განათლების ეკოლოგიზაცია), მეურნეობის ტრანსფორმაცია (სოფლის მეურნეობის ზონალური 

სპეციალიზაციის რევიზია), თანამედროვე ეკოლოგიური გამოწვევები (კლიმატის ცვლილების 

ტენდენციები, ეკოლოგიური სცენარები) და სხვ.  

უკანასკნელ ათწლეულებში კიდევ უფრო გაიზარდა დისბალანსი ცალკეული დემოგრაფიული 

ცენტრების (თბილისი, ბათუმი, ქუთაისი) და რეგიონების სოციალურ-ეკონომიკური 

განვითარების დონეს შორის. ამგვარი ვითარება უარყოფითად აისახება არა მარტო შიდა 

მიგრაციულ პროცესებზე, არამედ მოსახლეობის სოციალურ მოთხოვნებზე და სტაბილურობის 

განცდაზე. დეცენტრალიზაციის მნიშვნელობა თვალსაჩინო გარდა, რისთვისაც ხელისუფლება 

შეიმუშავა ანალოგიური სახელწოდების სტრატეგია, რომელიც უნდა განხორციელდეს 2025 

წლამდე. 

